ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2008 ԹՎԱԿԱՆԻ ՍԵՊՏԵՄԲԵՐԻ 4-Ի N 1005-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը
1. ՀՀ ԿԱ պետական եկամուտների կոմիտեի կառուցվածքը հաստատված է Հայաuտանի Հանրապետության կառավարության 2008 թվականի uեպտեմբերի 4-ի «Հայաuտանի Հանրապետության կառավարությանն առընթեր պետական եկամուտների կոմիտեի կանոնադրությունը և աշխատակազմի կառուցվածքը հաuտատելու մաuին» N1005-Ն որոշմամբ: 
Նախագծի ընդունումը պայմանավորված է հարկային մարմնի կառուցվածքի բարեփոխումների, կառուցվածքային ստորաբաժանումների միջև գործառույթների հստակ տարանջատման անհրաժեշտությամբ:  
Նախագծի ընդունման անհրաժեշտությունը պայմանավորված է նաև ՀՀ Նախագահի 29.12.2011թ. ՆԿ-232-Ն կարգադրությամբ հաստատված` Հայաստանի Հանրապետությունում կազմակերպված հանցավորության դեմ պայքարի արդյունավետության բարձրացման ազգային ծրագրի դրույթների իրականացումն ապահովող միջոցառումների ցանկի 9-րդ կետով նախատեսված միջոցառման կատարումն ապահովելու նպատակով, ինչպես նաև դատաիրավական համակարգում կատարվող բարեփոխումներով, մասնավորապես` ՀՀ ԱԺ ներկայացված նոր քրեական դատավարության օրենսգրքի նախագծի գաղափարախոսությամբ:
2. Ընթացիկ իրավիճակը և խնդիրները

Ընթացիկ իրավիճակում անհրաժեշտություն է առաջանում հարկային մարմնի կառուցվածքի բարեփոխումների, ինչպես նաև կառուցվածքային ստորաբաժանումների միջև գործառույթների հստակ տարանջատման:  Միաժամանակ, Հետաքննության վարչության լուծարումը և Իրավախախտումների հայտնաբերման ու վարչական վարույթների իրականացման վարչության ստեղծումն անհրաժեշտ է հարկային և մաքսային վարչարարության արդյունավետությունը բարձրացնելու համար, մասնավորապես` հարկային և մաքսային օրենսդրության խախտումներ ժամանակին և օպերատիվ հայտնաբերման դեպքերում` դրանք կանխարգելելու, տնտեսավարող սուբյեկտների կողմից իրականացվող տնտեսական գործունեության ընթացքում հնարավոր վարչական իրավախախտումների հայտնաբերման դեպքում նշված արարքների ճիշտ որակման` արարքներին հստակ իրավական գանահատական տալու միջոցով քրեորեն պատժելի արարքներից տարանջատելու նպատակով: 
Համաձայն ՀՀ քրեական դատավարության օրենսգրքի 180-րդ հոդվածի` հանցագործությունների մասին հաղորդումները պետք է քննարկվեն և լուծվեն անհապաղ, իսկ գործ հարուցելու առիթի օրինականությունը և հիմքերի բավարար լինելը ստուգելու անհրաժեշտության դեպքում` դրանց ստացման պահից 10 օրվա ընթացքում: Նշված դրույթից բխում է, որ հարկային և մաքսային իրավախախտումների վերաբերյալ ստացված նյութերով հանցագործության հատկանիշների առկայության դեպքում պետք է հարուցվի քրեական գործ և կատարվի նախաքննություն: Ստեղծված իրավիճակում առաջանում են հետևյալ խնդիրները.
·  Հարկային և մաքսային մարմնի մասով.
      - հանցագործության հատկանիշների հայտնաբերման և հիմնավորման նպատակով հարկային ու մաքսային մարմիններից ստացված խախտումների բացահայտման նպատակով անհրաժեշտություն է առաջանում ուսումնասիրել տնտեսավարող սուբյեկտի հարկային և մաքսային գործերը, ծանուցել հարկ վճարողին կամ ԱՏԳ իրականացնող անձին,

       -  հարկ եղած դեպքում նշանակել փորձաքննություն,

       - որոշ դեպքերում մաքսային մարմնի կողմից արձանագրվում է մաքսային կանոնների խախտման փաստ, սակայն նշված փաստը հիմնավորելու համար կարիք է առաջանում կատարելու հարցումներ այլ պետությունների մաքսային մարմիններ` մաքսային փաստաթղթերի իսկությունը ճշտելու համար, ինչը գործնականում տևում է բավականին երկար ժամանակ:

·  Տնտեսավարող սուբյեկտի մասով`
        - վարչական վարույթի իրականացումը հետաքննության մարմնի կողմից կարող է խախտել տնտեսավարող սուբյեկտի բնականոն աշխատանքը և իրավունքները:

    3. Առաջարկվող կարգավորման բնույթը
Նախագծի կարգավորման առարկան հարկային մարմնի կառուցվածքի բարեփոխումներն և կառուցվածքային ստորաբաժանումների միջև գործառույթների հստակ տարանջատումն է: Ներկայացվող նախագծով կառավարման համակարգի կառուցվածքի բարեփոխման առումով առաջարկվում է.

· լուծարել գերատեսչական հսկողության վարչությունը, գործառույթները բաշխելով այլ ստորաբաժանումների միջև, ինչպես նաև Հարկային տեսչությունների կազմակերպման և ընթացիկ հսկողության վարչությունը վերանվանել Կազմակերպման և հսկողության վարչություն,

· լուծարել Հետաքննության վարչությունը և ստեղծել Իրավախախտումների հայտնաբերման ու վարչական վարույթների իրականացման վարչություն, ինչի արդյունքում հնարավոր կլինի բարձրացնել հարկային և մաքսային վարչարարության արդյունավետությունը: 
4. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ ԿԱ պետական եկամուտների կոմիտեի կողմից: 

5. Ակնկալվող արդյունքը

Նախագծի ընդունման արդյունքում կօպտիմալացվի հարկային մարմնի կառավարման համակարգը և կհստակեցվի գործառույթների բաշխումը կառուցվածքային ստորաբաժանումների միջև: Միաժամանակ, կլուծարվի Հետաքննության վարչությունը և կստեղծվի Իրավախախտումների հայտնաբերման ու վարչական վարույթների իրականացման վարչություն, ինչի արդյունքում հնարավոր կլինի բարձրացնել հարկային և մաքսային վարչարարության արդյունավետությունը:

